
Na hAchtanna dá dTagraítear

Acht do dhéanamh socrú i ndáil le hincháilitheacht le haghaidh seirbhísí faoi Chuid IV
den Acht Sláinte, 1970; do dhéanamh socrú maidir leis na méideanna is inmhuirearaithe
i leith ítimí a sholáthar ar oideas faoi alt 59 den Acht sin do dhaoine áirithe; agus, chun
na gcríoch sin, do leasú an Achta Sláinte, 1970; agus do dhéanamh socrú i dtaobh nithe
gaolmhara.

[31 Márta 2017]

Achtaítear ag an Oireachtas mar a leanas:

Míniú.

1. San Acht seo, ciallaíonn “Acht 1970” an tAcht Sláinte, 1970.

Leasú ar alt 45 d’Acht 1970.

2. Leasaítear alt 45 (a leasaíodh le halt 170 den Acht um Páirtnéireacht Shibhialta agus
um Chearta agus Oibleagáidí Áirithe de chuid Comhchónaitheoirí, 2010) d’Acht 1970
tríd an bhfo-alt seo a leanas a chur isteach i ndiaidh fho-alt (5A):

“(5B) Aon duine is leanbh de réir bhrí alt 186C den Acht Comhdhlúite
Leasa Shóisialaigh, 2005 agus a bhfuil liúntas á íoc ina leith faoi
Chaibidil 8A de Chuid 3 den Acht sin, beidh láncháilíocht aige nó
aici le haghaidh na seirbhísí faoin gCuid seo agus, d’ainneoin
fho-alt (6), forléireofar tagairtí sa Chuid seo do dhaoine ag a bhfuil
láncháilíocht mar thagairtí a fholaíonn tagairtí do dhaoine den sórt
sin.”.

Leasú ar alt 59 d’Acht 1970.

3. Leasaítear alt 59 (a leasaíodh le halt 30 den Acht Sláinte (Earraí Liachta a Phraghsáil
agus a Sholáthar), 2013) d’Acht 1970—

(a) i bhfo-alt (1A), trí “faoi réir fho-ailt (1B) agus (1C) agus alt 59A” a chur in ionad
“faoi réir fho-ailt (1B) agus (1C)”, agus

(b) i bhfo-alt (1B)—

(i) i mír (a), trí “Faoi réir mhíreanna (b) agus (c) agus fho-alt (3) d’alt 59A” a
chur in ionad “Faoi réir mhír (b)”,

(ii) i mír (b), trí “an t-uasmhéid comhiomlán dá dtagraítear i mír (a) nó i
bhfo-alt (3) d’alt 59A” a chur in ionad “an t-uasmhéid comhiomlán dá
dtagraítear i mír (a)”, agus

(iii) tríd an mír seo a leanas a chur isteach i ndiaidh mhír (b):

“(c) I gcás go mbeidh láncháilíocht ag leanbh dá dtagraítear i bhfo-alt
(5B) d’alt 45 de bhíthin an fho-ailt sin amháin, beidh feidhm ag an
uasmhéid comhiomlán dá dtagraítear i mír (a) i leith na n-ítimí dá
dtagraítear i bhfo-alt (1A) agus a sholáthraítear in imeacht míosa—

(i) don leanbh sin, nó

(ii) i gcás go mbeidh liúntas dá dtagraítear i bhfo-alt (5B) d’alt 45
á íoc leis an duine céanna i leith níos mó ná leanbh amháin den
sórt sin, do na leanaí sin.”.

Muirir oidis do dhaoine a bhfuil 70 bliain d’aois slánaithe acu agus dá gcleithiúnaithe.

4. Leasaítear Acht 1970 tríd an alt seo a leanas a chur isteach i ndiaidh alt 59:

“59A. (1) Tá feidhm ag an alt seo maidir le daoine ag a bhfuil láncháilíocht agus a
bhaineann leas as an tseirbhís faoi fho-alt (1) d’alt 59 agus a thagann faoi
réim aon cheann de na haicmí seo a leanas:

(a) daoine a bhfuil 70 bliain d’aois slánaithe acu;

(b) cleithiúnaithe na ndaoine dá dtagraítear i mír (a).

(2) Faoi réir fho-alt (3), is é méid an mhuirir faoi fho-alt (1A) d’alt 59 ar gach ítim
a sholáthraítear do dhuine lena mbaineann an t-alt seo €2.00 nó cibé méid eile
a chinnfear le rialacháin arna ndéanamh ag an Aire faoin alt seo.

(3) Faoi réir fho-alt (1B)(b) d’alt 59, is é an t-uasmhéid comhiomlán is iníoctha i
leith ítimí dá dtagraítear i bhfo-alt (1A) den alt sin agus a sholáthraítear in
imeacht míosa do dhuine a bhfuil 70 bliain d’aois slánaithe aige nó aici agus dá
chleithiúnaithe nó dá cleithiúnaithe €20.00 nó cibé méid eile a chinnfear le
rialacháin arna ndéanamh ag an Aire faoin alt seo.

(4) Féadfaidh an tAire, le toiliú an Aire Caiteachais Phoiblí agus Athchóirithe,
rialacháin a dhéanamh lena n-athrófar ceachtar den dá mhéid dá dtagraítear i
bhfo-ailt (2) agus (3) nó iad araon, i gcás go mbeidh sé nó sí den tuairim go
bhfuil athrú den sórt sin inmhianaithe, ag féachaint do cibé ceann de na nithe
seo a leanas is dóigh leis nó léi is cuí:

(a) faisnéis faoin treoir praghsanna do thomhaltóirí arna cur ar fáil ag an
bPríomh-Oifig Staidrimh ó am go ham;

(b) faisnéis a fuarthas le déanaí faoi chomhiomlán na méideanna a chaith
Feidhmeannacht na Seirbhíse Sláinte, agus faoi líon na n-ítimí ar ina leith a

chaith sí na méideanna sin, le linn an tseirbhís faoi fho-alt (1) d’alt 59 a
sholáthar i gcoitinne nó do dhaoine lena mbaineann an t-alt seo;

(c) riachtanais liachta na ndaoine lena mbaineann an t-alt seo agus an t-ualach
airgeadais atá orthu;

(d) an gá atá ann caiteachas i ndáil leis an Stát do sholáthar seirbhísí sláinte
a rialú;

(e) ceachtar den dá mhéid dá dtagraítear de thuras na huaire i bhfo-ailt (1A)
agus (1B) d’alt 59 nó iad araon.”.

Gearrtheideal agus tosach feidhme.

5. (1) Féadfar an tAcht Sláinte (Leasú), 2017 a ghairm den Acht seo.

(2) Tiocfaidh an tAcht seo i ngníomh cibé lá nó laethanta a cheapfaidh an tAire Sláinte
le hordú nó le horduithe i gcoitinne nó faoi threoir aon chríoch nó foráil áirithe agus
féadfar laethanta éagsúla a cheapadh amhlaidh chun críoch éagsúil nó le haghaidh
forálacha éagsúla.

